NIRE MUNDUA

Denok omen dugu mundu bat, mundu desberdinetan bizi gara, bakoitza berean. Nire
mundua kolorez betea dago, ilusioz eta poztasunez. Bertan, inork ez dio bere printze
urdinari itxaroten, denok baikara gure munduko errege; inork ez du bere laranja-erdia
bilatzen, osoak gara, mazedonia zatiak osatzen duten fruitu osoak gara.

Neskok ez dugu ilea orraztu bitartean harri baten gainean itxaroten, gugandik espero
dutena edo egin beharko genukeena ahaztu zaigu, perfekzioa mito hutsa dela baieztatu
dugu eta lotsa hitza hiztegitik ezabatzea erabaki dugu. Zoragarri sentitzen naiz bertan,
indartsu, eder, ausart eta maitagarri. Mari Errauskinek zapata gabe askoz hobeto
ibiltzen zela aitortu zuen han eta sirenak arrak ere izan zitezkeela erabaki genuen,
berdintasunean. Berdinak gara zu, ni, txuri, beltz, more edo berde, ortzadarraren
koloreak ere desberdinak baitira, eta desberdin izate horrek egiten du horren ederra,
desberdintasunean berdin izanez. Berdinak ez bagara ere, ez baikara desberdinak.

Geure buruaren erantzule eta miresle gara. Ez gara inoren menpeko, ez dugu inor behar,
baina elkarren beharra dugu. Elkarrekin eta geure buruarekin gozatzen ikasi dugu.
Elkarrekin borrokatzen edota liskarrean ibili beharrean, elkar maitatzea askoz ere
dibertigarriagoa dela ohartu ginen nire munduan, ehiztariek ez diete txoriei tiro egiten,
ez dituzte hiltzen, eurekin kartetan jolasten dute.

Egun guztiak ez dira berdinak, uneoro harritzen nau bizitzak, leku ezberdinak eta jende
desberdina ezagutzen dut, inor ez aurreko egunekoa bezalakoa, egunerokotasunetik
urrun.

Nire murduan, itsasontziak ez dira ondoratzen, eurek nahi dutenean itsas azpira
barneratzen dira, urazpiko animalien erreinura.

Ahul, lotsagarri, goibel, burugabe, bakarrik, nekatuta, amorratuta, hutsik edo etsita
sentitzen naizen bakoitzean, nire aireplano horia hartu, paraxutarekin jauzi egin eta
igeri, ihesi joaten naiz bertara, ametsen mundura.




